


Bestalde, kalteak sortzen dituz-
ten populazioak kontrolatzeko
ere baliagarria izan daiteke ehiza.
Harrapakari naturalak galdu iza-
naren ondorioz eta gizakiak ingu-
runean aldaketak eragin dituenez,
hainbat espezie kontrolik gabe
emendatzen dira, ingurunearen
eta beste espezie batzuen kalte-
rako. Ingurune batek espezie ja-
kin batekiko duen ahalmen biolo-
gikoa bertako baliagaiek kalte edo
murrizketarik gabe manten deza-
keten espezie horretako ale-ko-
purua da. Ale-kopuru horretatik
gorako populazioa garatzen bada,
ingurune horretako baliagaiak
larregi murriztuko dira gehiegizko
ustiaketaren ondorioz eta gaita-
sun biologikoa ere murriztu egin-
go da ingurune honetan modu
iraunkorrean bizi daitezkeeneko
espezie horretako ale-kopurua
txikiagoa izango delarik aurreran-
tzean (1. irudia)10. Gorbeiako
Parke Naturalean adibidez, orein-
dentsitate altuegia dela medio,
basoak presio handia jasaten du
eta makina bat animalia hiltzen da
goseak eta ahuleziak jota. Duela
urte batzuk, berriz, aukeratutako
zenbait orein (gaixoak, itxura
kaskarrekoak, etab.) akabatuz,
basoa berrindartzea lortu da.

Ehizaren kudeaketa

Espezie bat ehizatzeko, zenbait
arrazoi egon daiteke: animalieta-

tik etekin bat lortzea (haragia,
larrua); kiroltzat hartzea, harra-
paketak berak zailtasun, arrisku,
esfortzu edo trebetasuna eska-
tzea; ehizakiaren populazioa kon-
trolatu beharra, sortzen dituen
kalteengatik7; eta gaur egun ga-
rrantzitsuena dena, aisirako ihar-
duera izatea.
Natur gune, Flora eta Fauna Ba-
satiaren Kontserbaziorako 4/89

Legeaz geroztik, Elkarte Autono-
mo guztietan derrigorrezkoak
dira Ehizaren Antolamendurako
Planak (EAP); EAP hauen ardura
espezie zinegetikoen ekologia eta
populazioei buruzko informazioa
lortzea eta helburuaren arabera
hartu beharreko neurriak eraba-
kitzea da (2. irudia). Espeziearen
ekologia ezagutzeak kudeaketara-
ko informazio garrantzitsua
emango digu. Izan ere, ziklo bio-
logikoa, iharduera, antolaketa so-
ziala,  habitata, bazka eta ugalke-
ta-sasoiaren arabera, ehizak on-
dorio ezberdinak edukiko ditu
kontserbazioari dagokionez eta
baita ehiza bera burutzeko or-
duan ere. Ez da gauza bera pagau-
soa pasean edo kontrapasan ehi-
zatzea; pasean, populazioa ugaldu
berri da eta hegoalderako bidean
ale asko hilko da neguaren eta
migrazioak eskatzen duen esfor-
tzu handiaren ondorioz. Une ho-
rretan ehizak ez du zertan kalte
handia eragin beharrik pagauso

1. irudia. Kontrolik gabeko hazkuntzaren eragina ahalmen biologikoan
(Setoain, 1993tik eraldatua)9.

populazioan. Baina kontrapasan,
neguko hilkortasun-mailaren on-
dorioz, iparraldera doan popula-
zioa askoz txikiagoa da eta, gaine-
ra, hurrengo ugalketa burutu
behar duten aleak dira. Hauek
ehizatzeak urte horretan jaioko
diren txito-kopuruan eragin zuze-
na du eta populazioari kalte han-
dia dakarkio (3. irudia)8.
Ehiza behar bezala kudeatzeko
populazio batek zenbat ale dituen
jakin behar da eta horretarako
zentsuak erabiltzen dira. Zentsu
hauek egiteko teknika ezberdinak
erabil daitezke espezie, ingurune,
baliabide, etab.en arabera; beha-
keta zuzena da teknika sinpleena,
baina ez da beti posible, adibidez
animalia ikustea zaila izan daiteke-
elako edo animaliak talde handie-
tan daudenean ale bakoitza be-
reiztea ezinezkoa delako. Kasu
hauetan, beste teknika batzuk
erabili beharko dira: hainbaketak,
trantsektuak, atzemateak, indize-
ak, etab. Indizeen kasuan, anima-
liek utzitako edozein aktibitate-
ren arrasto edo aztarna-kopurua
populazioaren tamainarekin erla-
zionatzen da. Adibidez, gau bate-
an lotegian bildutako zirin-
-kantitatea araba-zozoen kolo-
nien tamaina kalkulatzeko erabili
izan da7.
Espezie baten ale-kopurua ezagu-
tzea garrantzitsua den arren,
populazioak gorabeherak ditu
denboran zehar eta horren dina-
mika ezagutzea kopuru absolu-

tuak ezagutzea bezain garrantzi-
tsua edota garrantzitsuagoa izan
daiteke zenbait kasutan. Dinami-
ka hori aztertzeko kontuan izan-
go ditugun parametroak sexu- eta
adin-egitura, ugal-arrakasta eta
biziraupen/hilkortasun-tasak dira,
besteak beste.

Ar/eme-proportzioak ugalketan
eragin zuzena duenez, bi sexuen
arteko erlazioa aldi oro aztertu
beharko dugu, ahalik eta egokiena
mantentzera joz. Espeziearen
ekologiaren alderdi ezberdinak
oso garrantzitsuak dira propor-
tzio horretan: monogamoa edo
poligamoa den, bi sexuek sakaba-
natzeko joera edo biziraupen ez-
berdina edukitzea, etab. Gazteen
eta helduen proportzioa ezagu-
tzea ere oso baliagarria zaigu bizi-
-itxaropen handiko eta adin-klase
ezberdinak ongi zehaztu daitez-
keen espezieetan. Ehiza larriaren
kasuan ohizkoa da adin-piramide-
ak erabiltzea. Adin-piramidearen
forma eta adin-klase bakoitzaren
ar/eme-proportzioa garrantzi-
tsuak izan daitezke etorkizunean
populazioak izango duen egitura
ezagutzeko. Baina horretarako
ugal-arrakasta ere kontuan izan

2. irudia. Ehizaren Antolamendurako Planen faseak.

3. irudia. Pagauso populazioaren bilakaera denboran zehar (Purroy, 1988tik
eraldatua).8

INFORMAZIO BILKETA PLANAREN GARAPENA

Espezieen ekologia

10 milioi
pagauso

5-6 milioi 6-7 milioi 5-6 milioi

Milioi 1
(Iberiar penintsulako populazioa)

4 - 5 milioi 
(ehiza, migrazioa, estresa)

milioi 1
(berez hildakoak

eta ehiza)

0,5 milioi 
(Iberiar penintsulako

populazioa)

4,5-5,5
milioi

Zentsoak

Populazioaren dinamika

Ingurune-baldintzak

Populazioaren jarraipena

Populazioaren kudeaketa

Habitataren kudeaketa

IRAILA URRIA -  AZAROA ABENDUA - OTSAILA MARTXOA

Europako Ugaldu
populazio ondorengo Negualdia

migratzailea pasea

EAP

Ez da gauza bera
pagausoa pasean edo

kontrapasan
ehizatzea. Pasean ez
bezala, kontrapasan

egindako ehizak kalte
handia eragiten dio

populazioari.

A
rt

xi
bo

ko
a



H I R U G A R R E N    S A R I A

behar dugu, jaiotzen diren kume
guztiek ez baitute irauterik iza-
ten. Beraz, ugal-arrakasta, jaiotza-
-tasa eta biziraupen/ /hilkortasun-
-tasaren araberakoa izango da eta
faktore ugari izango dira hauen
gain eragiten dutenak (dentsita-
tea, eguraldia, gaixotasunak edota
errepidetan gertatzen diren istri-
puak, adibidez).
Behin populazioaren egoera eta
bilakaera zein izan daitekeen eza-

gututa, kudeaketan bi helburu,
zeharo ezberdin plantea daitezke:
batetik, animalien kopurua mu-
rriztea kalteak sortuko ez dituen
neurriraino (nahiz eta hau oso
kasu gutxitara mugatuko den);
bestetik, ustiaketa emendatzea,
hau da, populaziotik ahalik eta
kopuru handiena erauztea, popu-
lazioaren etorkizuna arriskuan
jarri gabe; Uzta Maximo Jarraia
(UMJ) lortzea alegia.

Espezie zinegetikoen kudeaketan
planteatzen diren bi helburu ho-
rien arabera, erauzketa bi modu-
tara egin daiteke. Espezie kaltega-
rrien kasuan, gainustiaketa bultza-
tuko da populazioa desagertzera
bultzatuz; erauzketaren optimiza-
zioa bilatzen badugu, ordea, UMJ
kalkulatu beharko da. Horreta-
rako populazioak nola hazi eta
errekuperatzen diren jakin behar-
ko da. Helburu horrekin hainbat
eredu matematiko garatu eta era-
bili dira, hauen artean sinpleenak,
eredu ez-egituratuak izanik.
Hauetan, ez da populazioaren
egitura kontuan hartzen; alda-
gaiak populazioaren tamaina, ere-
muaren ahalmen biologikoa eta
hazkuntza-tasa (jaiotza-tasa/hil-
kortasun-tasa) dira. Populazioa-
ren tamaina txikia denean, popu-
lazioaren hazkuntza esponentzia-
la izaten da. Populazioa emendatu
ahala, ordea, inguruneko balia-
gaiak (adibidez, jana, gordele-
kuak) murriztuz doaz hazkuntza
hori geldoagotuz, eta hau nulua
da populazioa ingurunearen ahal-
men biologikora heltzen denean
edo gainditzen duenean (4.1. iru-
dia)2. Ustiatuko dugun populazio-
aren ekoizpena nola aldatzen den
4.2. irudian ikus dezakegu2. Ere-
du honen inplikaziorik garrantzi-
tsuena ondoko hau da: popula-
zioaren ekoizpen maximoa ez da
dentsitate maximoan lortzen,
ertainean baizik. Populazioaren
ustiaketa burutzeko estrategia
desberdinak jarrai ditzakegu. Ho-
rietako bat kupoak ezartzea da;
hauek, ehizatuko diren ale-kopu-
rua finkatzen dute (4.2. irudia).
Beste estrategia bat esfortzua
finkatzea da, adibidez, ehiztari-
-kopurua edo ehiza-egunak mu-
gatuz (4.3. irudia)2.
Eredu-mota hau, bere sinpletasu-
na dela eta, asko erabili izan da,
baina ez da beti egokiena. Batetik,
hazkuntza-tasa ez da beti kons-
tantea izaten hainbat aldagairen
menpe baitago (ingurune-bal-
dintzen menpe adibidez); beste-
tik, ehiza ez da aleatorioki egiten:

4.1. irudia. Eredu logistikoan oinarritutako populazioaren hazkuntza
(Begon et. al., 1988tik eraldatua).2

4.2. irudia. Ekoizpena populazioa-
ren tamainaren arabera. Kupoen
bidezko ustiaketarako, hiru kupo
ezberdinen eragina populazioan:
E1: populazioak emendatuz jarraitu-

ko du (ekoizpena>erauzketa); 
E2: UMJ lortuko duen kupoa

(ekoizpena=erauzketa);
E3: populazioa gainustiatzen da

(ekoizpena<erauzketa)
(Begon et. al., 1988tik eraldatua).2

4.3. irudia: Esfortzuen bidezko
ustiaketa.
E1: UMJ lortzen duen esfortzua;
E2: populazioak emendatuz

jarraituko du;
E3: populazioa gainustiatuko duen

esfortzua
(Begon et. al., 1988tik
eraldatua).2

ehiza nagusiaren kasuan, adibidez,
arrak edo ale handienak dira
harrapakin preziatuenak. Modu
honetan, populazio-egitura aldatu
egiten da eta honek eragina izan
dezake ekoizpenean. Beraz, zen-
bait kasutan beharrezkoa izango
da populazioaren dinamikan era-
giten duten aldagai posible guz-
tiak kontuan hartzea; hori egiten
duten ereduak egituratuak dira:
ekoizpena kalkulatu eta ustiaketa-
ren aurrean populazioaren eran-
tzuna aurreikustea lortuko dute
(5. irudia)2.
Baina populazioaren egoera eta
bilakaera ezagutzeaz aparte, ba-
dugu bere gain eragiteko aukera
ingurunea aldatzea posible dugun
neurrian. Horrek habitataren ku-
deaketara garamatza; habitata,
espezie bati behar guztiak bete-
tzea ahalbidetzen dion lurraldea
da eta espezie bakoitzari dago-
kion ahalmen biologikoa muga-
tzen du. Honetan eragina duten
faktoreak manipulatuz espezie
ezberdinen populazioen bizitza
lagun edo zail dezakegu (6. iru-
dia)7. Espezie bakoitzaren ekolo-
gia oso ezberdina izanik, kasu ba-
koitzak habitataren kudeaketa-
-mota ezberdinak eskatzen ditu.
Baso oso itxietan, ugaztun han-
dientzat bazkatzeko larre gehiago
izateko, soilguneak irekitzea
aukera bat da. Beste aukera bat,
ehiza barrutietan erreserbak fin-
katzea izan daiteke; hauetan
ehiza galaraziz, populazioen ba-
besleku garrantzitsua izango
dira1.

Oreinaren abididea:
ehizarako bide bi

Oreinaren ehizan bi helburu
ezberdin plantea daitezke, ale-
-produkzioa (ale-ekoizpen maxi-
moa) eta trofeo-ehiza; eta, bata
edo bestea lortzeko kudeaketa
arras ezberdina izango da3. Hel-
buruaren arabera, sexu biak bi
populazio ezberdin bezala kudea-
tuko ditugu,  lehen kasuan ahalik

eta eme gehien izateko, eta biga-
rrenean arrak egoera hoberene-
an mantentzeko.
Ale-kopuru handia nahi dugunean
eme-proportzio altua mantendu
beharko dugu, abereekin egiten

den bezala, urrixak baitira kume-
ak izaten dituztenak. Odolkide-
tasun-arazoak ekiditeko gai den
ar-kopuru minimoa utziko dugu
soilik, emeen lehiakide bezala
kontsideratuko baitira.

5. irudia: Eredu egituratu
baten eskema (Begon et. al.,
1988tik eraldatua).2

6. irudia:
Ahalmen biologiko
mugatzen duten
faktoreak (Peiró,
1997).7

bizitza lagun edo zail dezakegu.

IX
I



Trofeo-ehizan, adarkaduraren ta-
maina eta forma baloratzen da.
Hau arren adina eta egoera fisiko-
aren araberakoa izanik, bazka
nahikoa izatea garrantzitsua izango
da. Horretarako, orein-dentsitate-
ak txikia izan beharko du, batez
ere emeena, arren lehiakide beza-
la jokatzen dutelako. Trofeo-ehiza
zelatan egiten da; ehiztariak, baso-
zainaren laguntzaz, zehaztutako
ezaugarriak dituen ale bat ehiza-
tzen du. Horrela ehizatzeak auke-
ratutako animalia soilik hilko dela
zihurtatzen du; hautakortasun
handia eta animalien portaeraren
ezagumendu sakona direla eta,
metodo hau ehiza ekologikoaren
eredu bezala aurkeztu izan da.
Oso modu ezberdinean egiten
den ehiza batidaz eginikoa da:
zakurrak edota pertsonak erabiliz,
animaliak ehiztari postuetarantz
bideratzen dira. Ehiztari-kopuru
handi batek ehizatzea baimentzen
duen arren, inpaktu oso handia du.
Horregatik, hobe izango da zela-
tan ehizatzea, baina beti ez da
posible (animalia oso izutiak, baso
itxiak).

Kontserbaziorako tresna

Gaur egun, ingurugiroa makina
bat arrazoirengatik mehatxatuta
dagoenean (habitaten suntsipena,
baliagaien gainustiaketa, kutsadu-
ra,...), paradoxa dirudi emaitza as-
ki ezagunak izan dituen ehiza
naturaren kontserbazioarekin uz-
tar daitekeela esateak. Espezie
zehatz batek ehiza-presioa jasan
dezakeen jakiteko, lehendabizi
animalia horren ekologiari buruz-
ko ezagumendua izan beharko

dugu. Horrek espezie hori modu
eramangarri batean ustiatu daite-
keen, edo aldiz, bere ehiza debe-
katu beharko den jakitea baimen-
duko digu.
Irizpide etikoen aurrean, ehiza
animalien heriotzarekin burutzen
dela ezin da ukatu, eta honek
kontserbazio hitzaren ondoan
kontraesan bat dirudi. Baina garbi
izan behar dugu espezie edo po-
pulazio bat kontserbatzeak ez
duela ale bakoitzaren bizia man-
tentzea inplikatu behar. Honek
garrantzia erlatiboa du ingurugi-
roa eta espeziearentzat onerako
denean, eta batez ere ehizatik
lortutako dirua modu egokian in-
bertitzen bada: hainbat nekazal
lurralderen baliabide ekonomi-
koa bihurtzen bada, espezie-di-
bertsitatea ezezik, bertako bizi-
moduak mantentzen lagun deza-
ke, edo behintzat irtenbide alter-
natibo bat eman. Honela, onura
ekonomikoak bigarren mailara
pasa daitezke kudeaketak zuze-
nean ingurunean suposa ditzake-
en abantailekin alderatuz. Habi-
tat-hobekuntzak ehiza-barrutie-
tako jendearen eta bertara hur-
biltzen direnen bizi-kalitatean
eragingo du zuzenean; honela,
ehizatzeak sortutako interesa
gizarte osoarentzat mesedegarri
izan daiteke.

* Biologiako ikaslea

Oreinaren ehizan bi helburu
ezberdin plantea daitezke,
ale-produkzioa eta trofeo-ehiza;
eta, bata edo bestea lortzeko
kudeaketa arras ezberdina
izango da. Helburuaren arabera,
sexu biak bi populazio ezberdin
bezala kudeatuko dira.

